
HRONIKA JUNI-JULI

JMBG
 – uzrok ili posljedica dugotrajne političke nestabilnosti u BiH?...

Slučaj: 

Sva djeca rođena u Bosni i Hercegovini poslije 12. februara ove godine nemaju mogućnost da dobiju jedinstveni matični broj (JMBG), a samim tim ni da dobiju bilo kakve dokumente. Problem je nastao nakon što je Ustavni sud BiH svojom presudom ukinuo dotadašnji Zakon o matičnom broju.
Sistem JMBG smišljen je početkom osamdesetih u EX Jugoslaviji, radi olakšavanja administrativnih poslova. Suština sistema je jednostavna: treba označiti jednim i jedinstvenim, neponovljivim brojem svakoga državljanina, tako da su zabune oko istovjetnosti lica nemoguće (dan, mjesec - po dva broja, godina rođenja - tri broja, šifra grada/općine/republike ili pokrajine - dva broja, pol - dva broja i kontrolni broj – od dva broja). Naime, 12. februara ove godine, Ustavni sud BiH, donio je odluku da se ti JMBG-ovi trebaju „uskladiti” sa Ustavom. To ne važi za Republiku Srpsku i za sarajevski Kanton, gdje se izdaju „privremeni” brojevi ali važi za sve ostale, pa je tako dvoje dječice, teško bolesne, ostalo bez pasoša za liječenje u inostranstvu.
Parlament BiH i parlamentarci pet mjeseci nakon toga, zbog svoje nezainteresovanosti i međustranačkih nesuglasica, nisu bili u stanju da izglasaju Zakon o JMBG, čime su djecu u BiH ostavili bez ovog najvažnijeg dokumenta. Žrtva ovakve situacije, jednoipolmjesečna beba Berina Hamidović umrla je zato što nije bilo mogućnosti da se liječi u inostranstvu
. 
Mala Berina je uspjela ono što do sada niko nije uspio, ujedinila je građane Bosne i Hercegovine: na hiljade građana BiH su izašli na ulicu ispred Parlamenta da iskažu svoje nezadovoljstvo radom parlamenta. 
Građanski protesti u Sarajevu, početkom juna uzrokovali su još veću političku nestabilnost u zemlji. Članovi parlamenta BiH iz Republike Srpske odbili su da nastave rad zbog, kako su naveli, straha da im se „nešto ne desi“ i pomanjkanja bezbjednosti. Na ovaj način parlamentarci su pokazali svoju apsolutnu nebrigu prema stanovništvu koji su ih izabrali i dali im vlast.  
Nisu ni pokušali riješiti političku krizu i haos u zemlji ili barem umanjiti probleme radeći svoj posao – izglasavanjem Zakona.
„Ako imaju srama i još malo savjesti političari u Parlamentu BiH nakon smrti bebe Berine Hamidović trebaju podnijeti ostavke...“

Talas demonstracija zahvatio je Bosnu i Hercegovinu. Nakon Sarajeva javno iskazivanje nezadovoljstva funkcioniranjem vlasti premješta se ka Banja Luci, Mostaru, Zenici, Tuzli i ostalim gradovima. Protesti su počeli zbog nerada i neodgovornosti predstavnika vlasti da konačno donesu Zakon o matičnom broju, no prošireni su i brojnim drugim zahtjevima za boljim funkcioniranjem vlasti.
"Dolazimo iz Banje Luke pružiti podršku Sarajevu i svima u BiH. Zapravo došli smo da na ovaj način iskažemo protest protiv užasa i diskriminacije, protiv etničkih podjela i svih onih grozota koje nam priređuju upravo oni koji su iz ove zgrade pobjegli i otišli svojim kućama, a uzeli su dnevnice i poslaničke plaće, a sada u svojim mišjim rupama strahuju šta će im biti. Neće im biti ništa, jer mi samo na miran način želimo dići svoj glas", izjava jednog od učesnika protesta iz Banja Luke.

Izuzetno je značajna činjenica da mnogi učesnici protesta uviđaju kako je etnička razjedinjenost jedan od najvećih problema današnje BiH, te kako se na temelju nje često ostvaruje najveća pljačka od strane vladajućih elita koje se već dugo koriste ovom "praksom".

Ukoliko prosvjednici uspiju podignuti aktualne demonstracije na jednu višu razinu, prosvjedi bi mogli uskoro bivati sve veći. Nema sumnje da je situacija u BiH itekako "zrela" za udruženi otpor svih stanovnika etničkih skupina unutar BiH. Upravo ta obilježja aktualne demonstracije i imaju što je svakako značajno u kontekstu ove borbe.
"JMBG" (jedinstveni matični broj građana) postao je simbol koji ujedinjuje sve nas diljem zemlje. 
Ovih dana jedan simbol (Gezi park) izveo je stotine tisuća na ulice u Turskoj, možda se nešto slično može desiti - ili se upravo već i dešava - u Bosni i Hercegovini. U svakom slučaju, ovo su pozitivne vijesti koje pokazuju kako je bauk solidarnih prosvjeda nazočan i na prostoru Balkana, uz potencijalnu tendenciju širenja.
Domaći političari i strani bankari blokirani u institucijama BiH, deset hiljada ljudi koji protestiraju na ulicama Sarajeva, stotine i hiljade drugih protestiraju u gradovima, širom BiH. Nezadovoljstvo se nakupljalo još od kraja devedesetih, kad je i posljednjem optimisti postalo jasno da od boljeg života u pravednijoj zemlji, neće biti ništa. Kap koja je prelila čašu, bila je ne donošenje Zakona o JMBG, čime su dovedeni u opasnost zdravlje i životi najmlađih. 
Bosanskohercegovački političari, naviknuti na miran nerad i brzo bogaćenje, u nevjerici pred spontanom pobunom naroda, kakvu u poslijeratnoj BiH još nismo doživjeli, posljednjih dana kao da se utrkuju u davanju paničnih izjava, neistinitih informacija, te po već oprobanom receptu pokušavaju raspiriti međunacionalnu mržnju.

Uzroci:

Ovaj problem neizglasavanja Zakona o matičnom broju građana u svakom slučaju bio je samo „triger“ da građani BiH izađu na ulice (isto kao i Gezi park u Turskoj, ili „Picin park“ u Banja Luci 
), a nikako uzrok. Uzroke treba tražiti mnogo dublje.
Duboka politička kriza, loša ekonomija, spora konsolidacija tržišta u odnosu na zemlje iz okruženja, samo su neke od odlika današnje BiH. Zbog dubokih podjela i sve kompliciranije političke krize BiH slabo napreduje u približavanju članstvu EU-a.
Pesimizam ovakvim stanjen obznanjen je i nedavnim izvještajem Evropske komisije u kojem, između ostalog stoji: “EU ne očekuje da će se kriza u Federaciji BiH brzo riješiti”, te sumnja u neke pozitivne promjene od nove Vlade Republike Srpske predvođene novom predsjednicom Željkom Cvijanović.

„Situacija u Bosni i Hercegovini je dramatična. Svjedoci smo možda najbitnijeg historijskog momenta u našoj domovini nakon posljednjeg rata. Ono čega se svi plaše je zloupotreba nezadovoljne mase koju je vrlo lako izmanipulisati. To joj je i osnovna karakteristika”.

Zanimljivo, na izlazak na ulice ljudi se nisu odlučili zbog loše ekonomske situacije, nego zbog zakona koji djeci onemogućava izdavanje dokumenata. Kada je o ekonomiji riječ, u BiH je u prošloj godini zabilježen i pad kod bruto društvenog proizvoda koji je u 2012. godini pao za 0,5 posto, za razliku od 2011. godine kada je unatoč globalnoj ekonomskoj krizi rastao za jedan posto.
Posebni povjerenik EU-a za proširenje Štefan Fuele nedavno je stanje u BiH opisao jako lošim, ne dajući ni okvirni rok do kad bi BiH mogla konačno postati punopravna članica EU-a. “Blokada BiH, politička, ekonomska, društvena, ideološka leži u šizofrenoj dvoličnoj strukturi zemlje. Federalna vlast bi se najradije samoukinula, što praktički, što ideološki. Vlast, pak u RS živi mitomansku sliku nekog otcjepljena i samostalnog života u naci-Pijemontu, koji je, opet čista fatamorgana”, smatra Dragan Bursać, analitičar i novinar iz Banja Luke.

“BiH je kao što možemo vidjeti pred potpunim kolapsom. Nosioci vlasti su se pokazali potpuno nesposobnim i nezainteresovanim za rješavanje najosnovijih problema građana, institucije su blokirali sitnim partijskim interesima, a sve pod krinkom „vitalnih nacionalnih interesa”, kaže Ivana Korajlić iz Transparency Internationala.
“Uporno se ponavlja priča kako nam ne treba OHR i međunarodna zajednica da se miješaju u naše odluke, a pokazalo se da nam je vlast nesposobna da sama donosi odgovorne odluke, već nam i dalje treba policajac sa strane koji će prelomiti u zadnjem času. Na sve to, nezadovoljstvo građana koje je kulminiralo na sve strane se nastoji predstaviti kao međunacionalni sukob ili kao pokazatelj da „Sarajevo nije sigurno” (šta god to značilo) jer je uvijek lakše podignuti međuetničke tenzije i huškati na sukobe, tako odvraćajući pažnju od stvarnih problema, nego preuzeti odgovornost za neodgovornost u donošenju odluka, funkcionisanju institucija i ovolike dugove koji su došli na naplatu.”

Za razliku od proteklih godina, međunarodna se zajednica, barem ne otvoreno, ne miješa u funkcioniranje vlasti. Posljednji takav primjer je sjednica PIC-a kada je odlučeno da Valentin Inzko neće nametnuti zakon o JMBG. Inzko je pojasnio da je PIC zaključio da nadležne državne vlasti trebaju pod hitno pronaći rješenje za ovaj zakon na državnom nivou.

Kako će se situacija razvijati, još uvijek se ne zna (kao i o svemu drugome u Bosni i Hercegovini). Demonstranti su dali rok bosanskohercegovačkim parlamentarcima da Zakon izglasaju do kraja juna. BH parlamentarci, opet ne žele da dolaze u Sarajevo na sjednice Parlamenta iz „bezbjedonosnih razloga“. Ide i sezona godišnjih odmora. Ne zna se ni to koliko će još beba umrijeti zbog toga što bez matičnog broja i putnih dokumenata ne mogu napolje. Početkom jula i Hrvatska ulazi u EU, tako da BiH sa svojim problemima i krizom i sama postaje talac vlastitim problemima, izolovana i usamljena.
Sociolog i politolog Zlatko Hadžiabdić istakao je da su protesti u Bosni i Hercegovini početak buđenja građanskog društva. Protesti građana BiH nisu završeni. Oni se nastavljaju. 

U ponedeljak, 1. Jula tačno u 10 časova ispred Parlamentarne skupštine BiH u Sarajevu počeli su novi, masovni protesti građana BiH koji su nosili transparente na kojima su nacrtani političari iz svih parlamentarnih stranaka preko kojih je napisano "otkaz".  Sarajlijama su se pridružili građani Zenice, Mostara, Živinica, Goražda i drugih gradova, a protestima su  prisustvovali radnici pojedinih kompanija poput Konjuha, Dite, Feroelektra i dugih.

Organizatori akcije "Otkaz" najavili su simbolično dijeljenje otkaza parlamentarcima koji nisu usvojili zakon o JMBG te su pozvali građane da ništa ne kupuju i ne plaćaju, a da mjesec juli bude mjesec građanskog neposluha, da se odgode plaćanja računa i kazni, ukratko, da se ne pune budžeti i da tako građani političkim elitama uskrate najvažniju polugu moći - novac.
''Otkaz' je akcija koja će im pokazati da istinska moć pripada nama. U našim džepovima je moć. Jedna naša marka je moć. Neradnicima više ne želimo dati ni tu jednu marku. Izađite ispred Parlamenta BiH, ali i u svim gradovima širom Bosne i Hercegovine. Izađite i dajte im otkaz zato što su ugrozili djecu, zato što ne poštuju glas građana i građanki, zato što ga koriste da sebi obezbijede povlastice, zato što su odavno zaboravili za koga bi trebalo da rade, zato što ne poštuju ruke koje ih hrane, zato što su odgovorni za katastrofalnu situaciju u kojoj se nalazimo”, navedeno je u saopštenju.

I za kraj navodimo imena odgovornih ljudi koji nas zastupaju u Parlamentu BiH (informacija preuzeta sa portala: http://www.regija.ba/contents/4471) 

Poslanici u Predstavničkom domu: 
Babalj Darko (SDS), Đugum Mirsad (SBBiH), Fazlić Amir (SDA), Kušljugić Mirza (SDP), Lozančić Niko (HDZ), Hadžiahmetović Azra (SDA), Belkić Beriz (SBiH), Ljubić Božo (HDZ 1990), Sarajlić Asim (SDA), Bosić Mladen (SDS), Pandurević Aleksandra (SDS), Džaferović Šefik (SDA), Magazinović Saša (SDP)... ukupno njih 42.

Delegati u Domu naroda: 
Bećirović Hasan (SDP), Ivanić Mladen (PDP), Krišto Borjana (HDZ), Tadić Ognjen (SDS), Bradarić Mehmed (SDP), Kapetanović Nermina (SDA), Raguž Martin (HDZ 1990), Sulejman Tihić (SDA), Čović Dragan (HDZ), Košarac Staša (SNSD), Rodić Dragutin (DNS), Vrdoljak Krunoslav (SDP), Genjac Halid (SDA), Krešić Stjepan (HSP) i Simić Krstan (SNSD).

Mirjana Stamenković-Tursinović
Miralem Tursinović

ORC / hCa Tuzla

� Jedinstveni matični broj građana, skraćeno JMBG) je identifikaciji broj dat svim novorođenim građanima SFRJ (Socijalističke Federativne Republike Jugoslavije) od 1976. godine. Svi građani rođeni prije 1976. godine su dobili broj zavisni od regija u kojem su tada živjeli. Broj je još uvijek u upotrebi u novonastalim državama od bivših republika SFRJ.

